
Қишлоқ хўжалигини илмий асосда йўлга қўймас 
эканмиз, соҳада ривожланиш бўлмайди. 

Ш. МИРЗИЁЕВ.

Ҳурматли деҳқонлар, чорвадорлар, тадбиркорлар!
Жаҳон миқёсида аҳолининг озиқ-овқат хавфсизлигини таъминлашда 

аграр соҳанинг ўрни ва аҳамияти кундан-кунга ошиб бормоқда. Жумладан, 
мамлакатимизда ҳам мавжуд ресурс ва имкониятлардан оқилона фойдаланиб, 
аҳолини қишлоқ хўжалик маҳсулотлари билан кафолатли таъминлаш, ҳосилдорлик 
ва манфаатдорликни янада ошириш, соҳага илм-фан ютуқлари ҳамда замонавий 
ёндашувларни жорий этиш долзарб масаладир.

Муҳтарам Президентимиз Шавкат Мирзиёев 2020 йил 29 декабрь куни Олий 
Мажлисга йўллаган Мурожаатномасида, камбағалликни қисқартириш ва қишлоқ 
аҳолиси даромадларини кўпайтиришда энг тез натижа берадиган омил бу – 
қишлоқ хўжалигида ҳосилдорлик ва самарадорликни кескин ошириш эканлигини 
алоҳида таъкидлаб ўтдилар.

Бу жараёнда ҳар гектар ердан олинадиган даромадни ҳозирги ўртача 
2 минг доллардан камида 5 минг долларгача етказиш устувор вазифа қилиб 
қўйилди ва қишлоқ хўжалигига энг илғор технологиялар, сувни тежайдиган ва 
биотехнологияларни, уруғчилик, илм-фан ва инновациялар соҳасидаги ютуқларни 
кенг жорий этишимиз лозимлиги белгилаб берилди.

“Агробанк” АТБ мамлакатимизда қишлоқ хўжалиги соҳасининг барқарор 
ривожланишига ҳисса қўшиш учун нафақат молиявий, балки ижтимоий лойиҳалар 
билан ҳам аграр соҳага сармоя киритишга эътибор қаратмоқда.

Жумладан, ривожланган давлатлар қишлоқ хўжалигида эришилган ютуқлар 
ҳамда тажрибалар асосида соҳанинг етук мутахассислари, олимлари билан 
ҳамкорликда фермерлар ва аҳоли учун дастлабки босқичда ушбу 100 та китобдан 
иборат қўлланмалар тўплами тайёрланди.

Тўпламда қишлоқ хўжалиги соҳаси, жумладан, мева-сабзавот ва полиз 
экинларини асосий ҳамда такрорий экиш муддатида етиштириш, иссиқхоналарда 
маҳсулот ишлаб чиқариш, ғаллачилик, дон ва дуккакли экинлар, чорвачилик, 
балиқчилик, асаларичилик каби тармоқларнинг энг илғор тажрибаларига оид кенг 
қамровли илмий ва амалий маълумотлар берилган. 

Ушбу лойиҳани келажакда тажрибали деҳқон ва фермерларимиз, чорвадор 
ва ветеринарларимиз, аграр соҳа вакиллари ва бошқа китобхонларимиз фикр-
мулоҳазалари ҳамда таклифлари асосида янада такомиллаштирамиз. 

Умид қиламизки, ушбу қўлланмалар тўплами Сиз – деҳқонлар, чорвадорлар 
ва тадбиркорларимиз учун фойдали бўлади. 

Ҳосилингиз мўл-кўл, даромадингиз баракали бўлсин!

Рустам МАМАТҚУЛОВ, 
“Агробанк” АТБ бошқарув раиси.

Ушбу қўлланма “Агробанк” АТБ муассислигида тайёрланди ҳамда 
нашр эттирилди. Билдирилган фикр-мулоҳаза, хулоса ва тавсияларга 
тузувчи муаллифлар масъулдир.

Ижтимоий лойиҳалар билан аграр соҳага сармоя киритиш доира
сида “Агробанк” АТБ томонидан 100 та китобдан иборат қўлланмалар 
тўплами тайёрланди. Тўпламда қишлоқ хўжалиги соҳаси, жумладан, 
мева-сабзавот ва полиз экинлари, ғаллачилик, чорвачилик, балиқчилик, 
асаларичилик каби тармоқларнинг энг илғор тажрибаларига оид 
ривожланган давлатлар ва юртимизда эришилган кенг қамровли илмий 
ва амалий маълумотлар қамраб олинган.

Тўплам мазкур йўналишдаги биринчи нашр бўлиб, келгусида ушбу 
лойиҳани давом эттириш мақсадида билдирилган фикр-мулоҳазалар ва 
таклифлар асосида янада бойитиб бориш кўзда тутилган. 

Қўлланма соҳа мутахассислари, фермерлар ва кенг жамоатчилик 
учун мўлжалланган. 

Ушбу қўлланма “Агробанк” АТБ туҳфасидир

Лойиҳа ғояси муаллифи ва ташкилотчи:  “Агробанк” АТБ

	 КИРИШ

Барқарор узоқ муддатли озиқ-овқат хавфсизлигига эри-
шиш Ўзбекистон Республикасининг макроиқтисодий, сиёсий 
ва ижтимоий манфаатларига боғлиқ бўлган муҳим вазифа  
ҳисобланади.  

Озиқ-овқат хавфсизлигини барқарор таъминлашда пар-
рандачиликни ривожлантириш алоҳида аҳамиятга эгадир. 
Паррандачилик чорвачиликнинг тез даромад берадиган 
соҳаларидан бири бўлиб, аҳолини парҳез гўшт ва тухум маҳ-
сулотлари билан таъминлаш имконини беради. 

Паррандачиликни етти хазинанинг бири, деб бежиз ай-
тишмаган. Чунки  меҳр билан паррандани парваришлашга 
киришсангиз, кўп фурсат ўтмай тухум ва парранда гўшти-
дек тансиқ таомлар хом ашёсига эга бўласиз. Бинобарин, 
маслаҳатимиз уй шароитида ёки кенг миқёсда қандай қи-
либ паррандаларни парваришлаш, кўпайтириш ва улардан 
самарали ҳамда фойдали озиқ-овқат маҳсулотлари олиш 
тўғрисидадир. 

Тухум йўналишидаги паррандаларнинг ҳозирги кунда 
энг замонавий юқори маҳсулдор кроссларидан “Ломанн” 
(Германия), “Хайсекс”, “Бованс”, “Декалб” (Голландия), “Хай-
лайн” (АҚШ) ва “Родонит”, “Шейвер” (Россия) зотлари маъ-
лум. Товуқлар бир йилда уй шароитида 300 донагача, саноат 
паррандачилигида 350 донагача тухум бериши мумкин. Бир 
дона товуқ тухумининг оғирлиги ўртача 49—65 граммга бо-
ради.

Ўзбекистон Республикаси Президентининг 2018 йил  
13 ноябрда “Паррандачиликни янада ривожлантириш бўйича 

қўшимча чора-тадбирлар тўғрисида”ги ПҚ-4015 – сон қа-
рорида соҳани янада ривожлантириш ва ҳар томонлама 
қўллаб-қувватлаш, тизимга илғор технологиялар ва инно-
вацион ишланмаларни жорий этиш, парранда маҳсулотла-
рини қайта ишлашни чуқурлаштириш, уларнинг турлари ва 
экспорт кўламини кенгайтириш белгилаб берилган. Ушбу 
қарорнинг ижросини таъминлаш мақсадида бугунги кунда 
республикамизда кенг кўламли ишлар олиб борилмоқда.

Ўйлаймизки, мазкур китоб ҳам паррандачиликни янада 
тараққий эттиришга, аҳолининг ўз-ўзини банд этиш орқали 
қўшимча  даромад топишига, ёшлар орасида тадбиркорлар-
нинг кўпайишига туртки беради. 

Тухум йўналишидаги товуқларни 
парваришлаш хусусияти 

Ўзбекистонда азалдан инсонлар ўз эҳтиёжлари учун 
тухумдор товуқларни парваришлаб, саралаб, пуштдор то-
вуқлар галасини яратишган. Юртимизда 1946 йилдан бош
лаб паррандачилик фабрикалари ташкил этила бошлан-
ди ва бу хўжаликларда “Плимитрок”, “Рус оқ”, “Ленинград”, 
“Род-Айланд” тухум йўналишидаги товуқ зотлари парвариш
ланиб, улардан бир циклда бир бош товуқдан 180-200 дона-
гача тухум олинган.

Ҳозирги пайтда республикамизда истиқболли импорт 
товуқ кросслари (дурагай) саноат асосида парваришлан-
моқда. Бу товуқ кросслари бир циклда бир бош товуқдан 
320-350 донагача тухум олинмоқда. Битта тухумнинг оғирли-
ги 62-65 г ни ташкил этади. Кейинги йилларда республика-
мизда тухум етиштириш сезиларли даражада ривожланиб 
экспорт салоҳияти ошиб бормоқда. Ҳозирда давлатимиз 
қўшни Тожикистон, Қирғизистон ва Афғонистон давлатла-
рига тухум маҳсулотларини экспорт қилмоқда. 

Фермер ва аҳоли томорқа хўжаликларида тухум йўна-
лишидаги товуқларни кўпайтириш ва парваришлаш ҳамда 
маҳсулот сифатини оширишда ушбу қўлланма амалий 
жиҳатдан фойда келтиради, деган умиддамиз.  

	 ПАРРАНДА КРОССЛАРИ

Республикамиз паррандачилик хўжаликларида ҳозирги 
кунда тухум йўналиши бўйича қуйидаги парранда кроссла-
ри боқилмоқда:

“Хай-лайн” оқ кросси “Ломанн ЛСЛ” оқ кросси

“Ломанн браун” классик кросси “Ломанн Сенди” кросси

“Шейвер браун” кросси “Шейвер уайт” кросси

“Хайсекс уайт” кросси “Хайсекс браун” кросси

“Родонит-3” кросси “Бованс браун” кросси

	 ТУХУМ ЙЎНАЛИШИДАГИ ЖЎЖАЛАРНИ 
	 ПАРВАРИШЛАШ

Тухум паррандачилигини ривожлантириш соғлом жў-
жаларни танлаш ва келтиришдан бошланади. Товуқхона 
атрофи ва ичи тозаланиши ва чиқиндилар иложи борича 
узоқроққа олиб кетилиши керак. Товуқхона катта босимли 
сув билан ювилиши, тез-тез дезинфекция воситалари би-
лан дезинфекцияланиши ва қуритилиши керак. Шунингдек, 
товуқхона асбоб ускуналари (охурчалари, сувдонлари ва 
шу кабилар) ювилиб, дезинфекция қилиб турилиши керак. 
Товуқхона полига қиринди, сомон каби тоза ва қуруқ тўша-

ма ташланиши керак. Товуқхонанинг ҳамма томони ёпилиб, 
бурқситиб тутатилиши керак. Иложи бўлса, ҳар янги партия 
жўжалар келишидан олдин деворлар оҳак билан оқланиши 
керак. Товуқхоналар энг кам 1-2 ҳафта олдин бўшатилиши 
талаб қилинади. Бу билан дезинфекция ва тутатиш нати-
жасида ўлмай қолган микроорганизмлар қирилиб кетади. 
Товуқхона ичидаги барча асбоб-ускуналар, иситгич, печка, 
патрон ва лампалар, парда, кабель, ҳаво айлантириш тизи-
ми текширилиб, тузатиб қўйилиши керак. Товуқхонага бегона 
шахслар мутлақо киритилмаслиги керак. Жўжалар келиши-
дан 24 соат аввал товуқхона иссиқлиги таъминланиши, жўжа 
бўйи баробаридаги ҳарорат 32-35 °C, товуқхона ҳарорати  
26-27 °C да бўлиши лозим.

Жўжаларни парваришлаш даврида керакли иссиқлик 
даражаси қуйидаги 1-жадвалда келтирилган.

1-жадвал
Жўжаларни парваришлаш лозим бўлган ҳарорат

Ёш
(ҳафта)

Жўжа бўйи баробаридаги 
ҳарорат (0C)

Товуқхона ҳарорати 0C 
(ердан 1 метр баландликда)

1 33 27
2 30 24
3 27 22
4 24 20
5 21 20
6 18 18

Жўжалар олиб келинадиган транспорт воситалари ҳам 
дезинфекция қилиниши, жўжаларни ташувчи ходим озода 
кийиниб олиши лозим. Жўжа ташишда ишлатилган қутилар 
жараён тугагач, дарҳол йўқ қилиниши керак. 

Дастлабки 10-15 кунлик жўжаларни иситиш марказлари-
да охур ва сувдон атрофида тутиб туриш учун ҳар 600-800 
жўжага 3-3,5 м кенгликда ва 35-50 см баландликда картон 
ёки шунга ўхшаш материаллардан доиралар ясалади. Дои
ралар ичига белгиланган жойларда тўшамаларнинг усти 
қоғоз билан қопланиши маълум муддатга фойдали бўлади. 
Жўжа ўстириш учун мўлжалланган доиралар 15 кундан ке
йин олиб ташланиши мумкин.

Товуқхонанинг кириш қисмига жами жўжа сони, нобуд 
бўлган жўжа сони, ем истеъмоли, эмлашлар, ишлатилган до-
рилар тўғрисидаги ёзувлар учун товуқхона назорат дафтари 
(харитаси- картаси) қўйилиши керак.

Товуқхоналарга керагидан ортиқча жўжа қўймаслик та-
лаб қилинади. Бу билан боғлиқ рақамлар 2-жадвалда  бе-
рилган.

2-жадвал
1 м2 майдонга жўжалар сиғими, бош

Ёш (ҳафта) Ерда Қафасда

0-2 40 75

2-4 30 60

4-7 20 -

Жўжалар товуқхонага жойлаштирилгандан сўнг унинг ис-
сиқлиги ва намлигига эътиборли бўлиш, жўжаларнинг бир 
жойга тўпланиб қолмаслигини назорат қилиш керак. Тўшама 
қуруқ сақланиши керак. Товуқхонада елвизак бўлишининг ол-
дини олиш лозим. Етарли даражада ёруғ; охур ва сувдонлар 
жўжа сонига нисбатан тўғри тақсимланган бўлиши керак.

Ҳудудий шароит ва касалликлар инобатга олинган ҳолда 
эмлаш дастури ишлаб чиқилиши керак.

Жўжалар товуқхонага жойлангандан кейин дастлабки  
3 соатда 5-6% ли шакарли сув берилади. Ичадиган сувлари-
га керакли витаминлар қўшилади. Жўжаларнинг дастлабки 
ҳафтасида ҳар жўжа бошига 2 см интервалли сувдон талаб 
этилади. Жўжалар сувдонларга ўрганганларидан кейин тў-
шамаларининг ҳўл бўлиши ва сув кирланишининг олдини 
олиш учун одатий осма сувдонларнинг баландлиги белги-
ланади. 15 кундан кейин жўжа бошига 2,5 см интервалли 
сувдон талаб этилади. Сувдонлар ҳар ҳафта яхшилаб тоза-
ланилиши лозим. 

Жўжалар олиб келинганида сув ҳарорати 17-22 даража 
атрофида бўлиши ҳамда сувнинг янги эканлиги эътиборга 
олиниши лозим. Узоқ вақт туриб қолган ва эскирган сувни 
ишлатмасликка алоҳида диққат қаратиш керак.

Дастлабки ҳафта охур сифатида пластик, картон ёки ту-
хум флейкаларидан фойдаланиш мумкин. Учинчи ҳафтадан 
бошлаб, доирасимон ярим автомат осма охурлар ёки авто-
мат охурлар баландликлари белгилаб олиниб қўлланилади. 
Пластик охурнинг бир донаси 50-60 бош жўжа учун мўлжал-
ланган, узун ва занжирли автомат охур ишлатилса, бир бош 
жўжа учун 4 см охур узунлиги ҳисобланиши керак.

	 КАННИБАЛИЗМ ВА ТУМШУҚ КЕСИШ

Каннибализм-турли ёшдаги жўжа, ўспирин жўжалар 
ва товуқлар орасида кузатиладиган ва паррандачилар қо-
чиб қутула олмайдиган ёмон бир одат ҳисобланади. Зеро, 
бу ҳолатдаги жониворлар бир-бирларининг клоака (кети) 
ёки клоаканинг шундоққина пастидаги қорин ҳудудларини, 
бошларини, панжаларини, қанот ва думларини чўқиб жид-
дий тарзда жароҳатлашлари мумкин. 

 Каннибализмнинг асосий сабаблари қуйидагилар:
1.	 Охур, сувдон ва тухум қўядиган жойларнинг кам экан-

лиги;
2.	 Озуқанинг оқсил ва аминокислота моддалари жиҳа-

тидан умуман нуқсонли ёки яроқсиз бўлиши;
3.	 Белгиланган жойга нормадан зиёд жўжа ва товуқлар-

нинг қўйилиши;



19

Тухум йўналишида паррандачилик82–китоб

4.	 Асабийлик ва ўта ҳаяжонланиш;
5.	 Ўта иссиқлик;
6.	 Ўта ёруғлик;
7.	 Жароҳатланган ва носоғлом жўжани тўда ичидан 

олиб қўймаслик;
8.	 Баъзи товуқларнинг кетлари ташқарига чиқиб қоли-

ши (плорапсус);
9.	 Ҳар қандай стрессли ҳолат;
10.	Гала ичида тухум қўйиладиган махсус жойга эмас, 

ерга тухум қўядиган товуқларнинг борлиги;
11.	  Тухум қўядиган жойнинг ўта ёруғ эканлиги;
12.	  Товуқларнинг оч ёки сувсиз қолиб кетиши;
13.	 Жуфтлашиш пайтида юзага келадиган яралар ва жа-

роҳатлар;
14.	 Фақат сифатсиз ем берилиши;
15.	Ташқи паразитлар ҳосил қилган жароҳатлар;
16.	 Турли ёш, зот ва рангдаги товуқлар бир жойда сақла-

ниши.
Каннибализм келтириб 

ўтилган омиллардан бир 
ёки бир нечтасининг таъ-
сири натижасида вужудга 
келиши мумкин. Бу омил-
ларни бартараф қилиб, 
уларнинг юзага келиши-
нинг олдини олиш муҳим-
дир. Бироқ яна бир бор кўз-
дан кечириб, шуни айтиш 
мумкинки, тумшуқларини 
кесишдан бошқа деярли 
ҳеч қандай чора йўқдир. 

Одатий парваришлаш усулида тумшуқ кесиш 6-9 кун 
оралиғида амалга оширилиши, 10-14 ҳафталарда камчилик
лари борлари тузатилиши керак.

Тумшуқларини кесиш учун жўжаларни ушлайдиган одам 
бир қўлининг бош бармоғини жўжа бошининг орқасига, кўр-
саткич бармоғини, агар фақатгина устки қисми кесиладиган 
бўлса, икки тумшуқнинг орасига, ҳар иккаласи ҳам кесилади-
ган бўлса, томоғи остига қўйиб, қаттиқ ушлайди, бошқа қўли 
билан эса оёқларни ушлайди. Кўрсаткич бармоқнинг бундай 
ҳолати жўжа тилини орқага тортиб, қизиб турган пичоққа те-
гиб кетишидан ҳимоя қилади. Ҳар икки тумшуқ кесиладиган 
бўлса, бошини пастга бироз энгаштирилади бу пастки тум-
шуқ узунроқ қолиши, тепа қисмининг қисқароқ кесилишини 
таъминлайди. 

Парваришлашнинг 3-ҳафтасидан бошлаб товуқхоналар-
да ҳавони яхшилаб алмаштириш талаб қилинади.

Тухум қўйиш учун мўлжалланган жўжаларнинг катаклари 
ёритилишида дастлабки икки кун давомида ёритиш, кейин-
чалик майдоннинг кенглиги, қуёш чиқиш ва ботиш вақтлари, 

мавсумий кун давомийли-
ги ҳисобга олиниб, ёритиш 
дастури ишлаб чиқилади ва 
татбиқ қилинади. Ёритишда 
ишлатиладиган лампалар 
ердан 2 метр баландликда 
ва ҳар 15 м2 жойга 60 ваттлик  
1 та лампа ҳисобидан бўлиши 
керак. 1 м2 лик жойга нур тез-
лиги 1 ваттдан паст бўлмас-
лиги керак бўлади.

	 ТОВУҚЛАРНИ ТУХУМГА КИРИШ 
	 АРАФАСИДА ВА ТУХУМГА КИРГАН 
	 ДАВРИДА ПАРВАРИШЛАШ

Тухумга кириш арафасидаги товуқлар 16-18 ҳафталар 
орасида парваришлаш катакларидан тухумлаш катаклари 
ёки қафасларига ўтказилиши керак. 

Жойларини алмаштириш қоронғу шароитда, салқин пайт- 
да, товуқларда стресс пайдо қилмасдан амалга оширилиши 
керак. Стресслар таъсирига тушмасликлари учун кўчириш-
дан бир муддат олдин ва кейин витамин берилиши керак.

Биринчи ҳафтадан бошлаб тухумлаш даври тугагунга 
қадар мос ўлчам ва миқдорда озуқасига қўшиб гранит тоши 
берилиши керак. Гранит бериш тухумлаш мавсумида ем ис-
теъмолини 10-15 фоизга камайтиради. 

Тухум беришга таъсир қилувчи омиллар: қулай муҳит (ис-
сиқлик, намлик, ҳаво алмаштириш), керакли жиҳозлар (охур 
ва сувдонлар), ёритиш мосламалари каби.

Парваришлаш ва ривожланиш даврида майдонларга 
бўлган талаблар қуйидаги 3-жадвалда берилган.

3-жадвал
Парвариш ва ривожланиш даврида 

талаб этиладиган майдон

6-18 ҳафта 18-ҳафта

Қафасда 
парва

ришлаш

Ерда 
парва-

ришлаш

Қафасда 
парва-

ришлаш

Ерда 
парва-

ришлаш

Майдон оралиғи 280 см2 10 жўжа/м2 400 см2 6 товуқ / м2

Охур оралиғи 5 см 5 см 10 см 7,5 см
Сувдон оралиғи 2,5 см 2,5 см 10 см 4-5 см

Охур ва сувдонларга 
бўлган талаб қуйидаги 
4-жадвалда берилган.

4-жадвал 
Охур ва сувдонларга бўлган талаб

6-18 ҳафта 18-ҳафтадан кейин
Ниппель сувдон 1 ниппель/6-8 катта жўжа 1 ниппель/4-6 та товуқ
Айлана сувдон 1 сувдон/75-80 катта жўжа 1 сувдон/75-80 товуқ
Узун охур 5 см/катта жўжа 7,5-8 см/товуқ
Айлана охур 1 охур/40 та катта жўжа 1 охур/25-30 та товуқ

 Ёритиш муддати ва қувватининг товуқлар тухум бериш 
унумдорлиги, тухум вазни, жинсий балоғат ёши, товуқ вазни-
нинг ортиши, эмбрион ривожланиши, хўрозларда уруғлан-
тириш қуввати ва сперма сифатига муҳим таъсир кўрсатади. 

Ёритиш муддатининг узайиши жўжанинг эрта жинсий 

балоғатига сабаб бўлади. Шунинг учун қиш чиқишига яқин 
ёритиш тизимини секин-аста камайтириб бориш керак. 
Баҳор чиқишида камайтириш шарт эмас. Намуна учун ёри-
тиш дастури қуйидаги 5-жадвалда берилган. 

5-жадвал 
Намунавий ёритиш дастури

Ёши
Кунлик ёруғлик 

соати
Қуввати, 
ват/ м2

Қуввати, люкс

1-2 кунлик 20-23 3-4 20-40

3-4 кунлик 20 3 20-30

5-6 кунлик 19 3 20-30

7-14 кунлик 16-17 2 10-20

15-21 кунлик 14-15 2 10-20

22-28 кунлик 13 2 10-20

29-35 кунлик 12 1 5-10

36-42 кунлик 11 1 5-10

43-49 кунлик 10 1 5-10

50-98 кунлик 9 1 5-10

99-105 кунлик 9 3 20-30

106-112 кунлик 10 3 20-30

113-119 кунлик 11 3 20-30

120-126 кунлик 12 3 20-30

127-133 кунлик 12 3 20-30

134-168 кунлик 13-14 3 20-30

169 дан кейин 15-16 3 20-30

Тухум паррандачилигида паррандаларни сақлашнинг  
2 тури мавжуд:

1.	 Қалин тўшамаларда сақлаш тизими.
2.	 Қафас (катакли) батареяларда сақлаш тизими.

Тухум берадиган паррандаларни қафасда боқишнинг 
ижобий томонларини қуйидагича изоҳлаш мумкин:

-	 Мазкур катак майдонига қўйиладиган товуқ сони бош- 
қа катакларникига қараганда 4-5 баробар кўпроқ бўлади. 

-	 Тўшама муаммоси бўлмайди.
-	 Тухумлар тозароқ бўлади.
-	 Ортиқча ҳаракатланиб қувват сарфламаганликлари 

боис озуқадан фойдаланиш самараси юқори бўлади.
-	  Ерга тухум қўйиш муаммоси бўлмайди.
-	 Курк бўлиб қолиш эҳтимоли жуда паст. 
-	 Товуқлар оёқ остида ўралашмаганликлари боис қа-

ровлари ҳам осон.

-	 Тухум вазни ҳам оғирроқ бўлади.
-	 Ўлим даражаси паст.
-	 Ишчи кучи эҳтиёжи автоматга боғлиқ равишда  

50-80% камроқ.
-	 Товуқларни бирма-бир назорат қилиш, ёмон ва унум-

дорлиги паст бўлганларни ажратиб олиш осонроқ бўлади.
-	 Ахлатининг таг қисмларга ёйилмаганлиги ва то-

вуқларнинг ўзаро алоқаси кам бўлганлиги боис касаллик 
назорати осонроқ бўлади.

-	 Каннибализм даражаси паст бўлади.
-	 Ўз тухумини еб қўядиган товуқлар камдан кам ҳолда уч-

райди, мободо шундайлари чиқса ҳам аниқлаш осон кечади.

Тухум берадиган паррандаларни қафасда боқишнинг 
салбий томонлари қуйидагилар:

– Қафас қурилиши ҳисобига, товуқ боқиш учун кетади-
ган харажатлар суммаси ортади.

-	 Ёриқ тухумлар сони ортади.
-	 Тухумлаш мавсумида товуқлар семирсалар ҳам суяк

лари жуда ҳам заиф бўлганлиги боис мавсум охирида бозор 
нархи тушиб кетади.

-	 Асосан ёзда ахлатида пашша кўпайиб кетади ва му-
аммо яратади.

-	 Қафас тагларида йиғилган ахлатни тез-тез тозалаб 
туриш керак.

-	 Баъзи махсус қафас касалликлари боис махсус ем бе-
риш керак бўлади.

-	 Ҳаракатсизлик оқибатида жигар қуриши ва шу сабаб-
ли келиб чиқадиган ўлим ҳолатлари тез-тез учраб туради.

-	 Катак ичида товуқлар сони кўп бўлганлиги учун куч-
ли ҳаво алмаштиришга эҳтиёж сезади.

-	 Тухум қўймайдиганлар доимий равишда саралаб ту-
рилгани боис қафаслар бўшаб қолмасин, деб бир қанча за-
хира товуқ боқилади.

Озуқа беришда аҳамият берилиши керак бўлган хусу-
сиятлар:

Тухум паррандачилигида 1 кг тухум учун сарфланадиган 
ем миқдори 2,1 - 2,2 кг  дан ошмайди.

Паррандачиликда боқиш ишлаб чиқаришнинг манфаат-
ли бўлиши нуқтаи назаридан алоҳида аҳамиятга эга. Чунки 
паррандачилик фабрикаларида қилинадиган барча хара-
жатларнинг тахминан 70 фоизини ем харажатлари ташкил 
қилади. 

Жўжалар дастлабки 6 ҳафта энергия ва оқсил қиймати 
баланд бўлган жўжа еми билан озиқлантирилади. 6-ҳафта-
нинг охиридан 14-ҳафтагача катта жўжа учун мўлжалланган 
ем билан боқилади. 14-18-ҳафталар ривожлантирувчи ем би-
лан озиқланади. 18-ҳафтадан 42-ҳафтагача 1-давр тухум туға-
диган товуқлар еми билан боқилади. Кейинги даврларда эса 
2-давр тухум  туғадиган товуқлар еми берилади. Ем олаётган-
да кўпи билан 15 кунда тугатишини ҳисобга олган ҳолда олиш 
керак. Ҳаддан зиёд кўп миқдорда ем олмасликка интилинг, 
токи ем устма-уст олиниб, йиғилиб қолмасин. Тухум туғадиган 
товуқнинг кунлик озуқа миқдори 110-125 г ни ташкил қилади.

Тухум паррандачилигида муваффақиятга эришиш учун 
қуйидаги меъёрларга аҳамият қаратиш лозим:

-	 Товуқларни йиллик тухум бериш миқдори камида 280 
та бўлиши керак.

-	 1 кг  тухум учун бериладиган ем миқдори 2,0-2,2 кг 
бўлиши керак.

-	 Тухумлаш даврида ойлик ўлим миқдори энг кўпи би-
лан 1 фоиз бўлишидир. 

-	 Жуда ҳам кичик ва сотишга ярамайдиган тухум миқ-
дори энг кўпи билан 5 фоиз бўлиши керак. 

-	 Синиқ тухумлар миқдори 2 фоиздан ошмаслиги ке-
рак. 

Бу мақсадга эришиш учун:
-	 Гала қанча катта бўлса, фойда шунча кўп бўлади.
-	 Самарадорлиги юқори зотлар танланиши керак.
-	 Озуқа моддаларидан тенг миқдорда қўшилган ара-

лашма емлар берилиши керак.
-	 Сифатли тухум ишлаб чиқариш керак.
-	 Бозор шароитларини кузатиб бориш керак.
-	 Товуқлар 19 ойлик бўлгандан кейин хўжалик ҳисоби-

дан чиқариш керак.

	 ПАРРАНДАЧИЛИКДА ГИГИЕНА 
	 ВА САНИТАРИЯ ТАДБИРЛАРИ

Паррандачиликдаги асосий  мақсад касалликни катак-
ка яқинлаштирмаслик ва соғлом товуқ галаларини етишти-
ришдир. Бунинг учун қуйидаги чора-тадбирларни амалга 
ошириш лозим:

-	 Аввало, товуқхона қилинадиган жой бошқа парран-
дачилик фабрикалари жойлашган жойдан ва катта трасса-
лардан иложи борича узоқ бўлишига аҳамият қаратиш ке-
рак.

-	 Товуқхоналар ёввойи ҳайвонлар ва йиртқич қушлар 
кира олмайдиган тарзда режалаштирилиши ва катаклар ора-
сида етарлича масофа қолдирилиши керак. Ферманинг атро-

фи ёввойи ҳайвонлар ва бегоналарнинг кирмаслиги учун 
махсус ўралиши, кириб-чиқиш назоратга олиниши керак.

-	 Катаклар осон ювиб тозалашга мўлжалланган мате-
риаллардан қилиниши, ичига жойлаштириладиган ускуна-
лар ҳам шунга мос тарзда танланиши керак. 

Катакларни тозалаш ва дезинфекция қилишга қисқача 
тўхталиб ўтсак:

-	 Катакдаги товуқлар ташқарига чиқарилгач, тоза-
лашни тўшамани олишдан бошлаш керак. Тўшама атрофга 
сочилиб кетмасдан иложи борича катакдан узоқроқ жойга 
ташланиши керак. Катак ичидаги ускуналар ва жиҳозлар 
ҳам ташқарига чиқарилиб ювилгач, дезинфекция қилинади 
ва қуёшда қуритилади.

-	 Катак ва жиҳозлар камчиликлари ва носозлари тоза-
лаш асносида бартараф қилиниши керак.

-	 Катак порошокли, дезинфекция воситаси қўшилган 
сувда яхшилаб ювилгач, кўп таркибли дезинфекция воситаси 
билан дезинфекция қилинади. Қуригунича эса оҳакланади.

-	 Аввалдан тозаланган ва дезинфекция қилинган 
жиҳозлар ҳам ичкарига олиб кирилади, ишончли жойдан 
олинган тоза қиринди (апилка) тўшалгандан кейин эшик ва 
деразалар маҳкамлаб ёпилиб, тутун (бурқситиш) йўли билан 
дезинфекция қилиниши ва катаклар шу тариқа ёпиқ ҳолда 
муҳофаза қилиниши керак. Катакнинг ҳавоси товуқлар ке-
лишидан олдин яхшилаб алмаштирилиши керак. 

-	 Товуқлар келишидан камида 24 соат аввал катакдаги 
барча тайёргарлик ва иссиқлик ҳолати тўғрилаб қўйилиши 
лозим.

-	 Жўжалар ишончли ва соғлом парранда зоти етишти-
радиган фермалардан олиниши, катакларга бир хил ёшдаги 
жўжалар қўйилиши керак.

-	 Катакка кириш жойига дезинфекция воситалари ва 
оҳак қўйилиши, қаровчилар уларни босмасдан киришлари 
лозим.

-	 Иложи борича ҳар катакнинг қаровчиси алоҳида бў-
лиши, кийишлари учун махсус оёқ кийим ва уст кийим бе-
рилиши, товуқхонада кийиб юрадиган кийимлари билан 
ташқарида юрмаслиги керак.

-	 Катакларга бегоналар ва кўргани келадиганларнинг 
киришига йўл қўймаслик, агар ветеринар доктор, қишлоқ 
хўжалиги муҳандиси каби техник ходимлар киришига тўғри 
келса, улар ҳам юқоридаги гигиена қоидаларига, ветерина-
рия-санитария талабларига амал қилиши лозим.

-	 Ўлган жониворлар катаклардан узоқда ковланган 
чуқурларга кўмилиши, устига сўнмаган оҳак қуйилиши, энг 
яхшиси ёқиб бартараф қилиниши керак.

-	 Бирор касалликка шубҳа пайдо бўлганда дарҳол ўша 
ҳудуддаги ветеринар докторга мурожаат қилиниши, ўзби-
лармонларча дори бермаслик керак.

-	 Емлар ишончли ем корхоналаридан олиниши, бў-
шаган қоплар ва эски тухум қўйиладиган флейкалар қайта 
ишлатилмаслиги лозим.

-	 Янги олинган жиҳозлар дезинфекция қилинмасдан 
туриб катакка олиб кирилмаслиги керак.

-	 Катакларга меъёридан ортиқча товуқ қўйилмаслиги 
керак. Акс ҳолда пати юлиниши ва бошқа стрессли муаммо-
лар юзага чиқиши мумкин.

-	 Товуқларга бериладиган сув тоза, рангсиз, ҳидсиз, 
чўкиндисиз, зарарли модда ва микроблардан тозаланган 
бўлиши керак. Сувдаги бактериялар ва кимёвий кирланиш, 
баъзи моддаларнинг ортиқчалиги ўсишда секинлашиш, 
вазнда йўқотиш, унумдорликнинг пасайиши, ич кетиш ва  

ўлим каби ҳолатларга олиб келади. Шу сабабли фабрикада 
ишлатиладиган сув тез-тез, ҳеч бўлмаганда 6 ойда бир ма-
ротаба бактериал ва кимёвий моддаларга текширтирилиши 
керак.

-	 Катакдаги сувдонлар кун ора ювилиши, омборлар 
олти ойда бир маротаба тозаланиб, дезинфекция қилиниши 
керак. 

-	 Катакларда мунтазам сичқон-каламушлар ва бошқа 
зараркунадаларга қарши курашиш керак.

-	 Паррандачиликда касалликларга қарши курашиш-
нинг бошқа бир йўли эмлашдир. Эмлаш дастури ишлаб чиқи-
лаётганда ҳудуддаги ветеринар доктор билан маслаҳатла-
шиш ва ушбу дастурга қатъий амал қилиш керак.

-	 Эмлаш орқали касалликларнинг олдини олишга қа-
ратилган натижа айрим омилларга боғлиқ бўлади. Соғлом 
товуқларни касалликлардан ҳимоялаш мақсадида муайян 
даврда эмлаш лозим. Вакциналар иссиқ ҳарорат ва қуёш ну-
ридан ҳимояланиши ва махсус музлаткичларда сақланиши 

керак. Муддати ўтган эмламалардан фойдаланмаслик, ҳар 
бир товуққа ўз меъёридаги дозада эмлама юборилишига 
аҳамият қаратиш зарур. Аксарият эмламалар кучсизланти-
рилган касаллик омилларидан таркиб топгани сабабли эм-
лаш ишлари тугагач, барча эмлама идишлари йўқ қилиниши 
лозим. Эмлама ичимлик сувига қўшиб берилса, сув таркиби-
да хлор ва дезинфекция моддалари бўлмаслиги керак.

	 ТОВУҚЛАРНИ ОЗИҚЛАНТИРИШ

Товуқлар рационида энергиянинг асосий манбаи бўлиб 
донли озуқалар (маккажўхори, буғдой, оқжўхори, арпа, сули), 
ёғли озуқалар, маккажўхорига ишлов бериш чиқиндилари 
(глютен, муртак), ўсимлик ёғлари ва бошқалар хизмат қила-
ди. Протеин манбаи сифатида мой ишлаб чиқаришнинг си-
фатли чиқиндиларидан (шрот, кунжара), гўшт – суяк ва гўшт 
– пат унларидан фойдаланган маъқул. Кўпинча балиқ уни-
нинг “қўлбола”, сифатсиз бўлишлиги боис товуқларга ўсим-
лик оқсили хом ашёсини (ёғли соя, нўхат, шолғом, картошка 
оқсили ва шу кабилар)  беришни талаб қилади.

 Майдаланган ёғли кунгабоқар уруғлари энергия ва 
протеиннинг яхши манбаи ҳисобланади. Ишлаб чиқаришни 

арзонлаштириш, озуқаларни иқтисод қилиш учун парран-
данинг маҳсулдорлик даражасини инобатга олган ҳолда, 
озиқлантиришнинг уч босқичли дастурига ўтишни тавсия 
қиламиз.

Биринчи босқичида (22 – 45 ҳафталиккача), яъни товуқ 
ўзининг энг юқори маҳсулдорлик чўққисига чиқаётган, унинг 
ўсиши давом этаётган, тухум вазни ошаётган даврда юқори 
тўйимликдаги озуқалардан фойдаланиш лозим. 

Товуқларнинг юқори потенциал генетик маҳсулдорлиги-
га қатъий мувозанатлаштирилган озуқа ем орқали эришиш 
мумкин. Қуйида тухум бераётган товуқларни босқичларга 
бўлган ҳолда асосий озуқалар таркибини келтирамиз (фоиз 
ҳисобида): 

6-жадвал

Озуқа таркиби
Товуқлар ёши  

17 
ҳафта 

18-45
ҳафта

46-65
ҳафта

66 ҳафта ва 
ундан юқори         

Буғдой дони 38 40 40 38
Маккажўхори дони 20 20 20 15
Соя шроти 15 15 10 8
Кунгабоқар шроти 12 14 14 16
Ўсимлик ёғи 3 3 2,4 2,2
Лизин (монохлоридгидрат) 0,12 0,16 0,15 0,1
Метионин 0,14 0,18 0,15 0,15
Озуқа оҳаги (известняк) 8 8,5 8,5 8,5
Трикальций фосфат 1,5 1,5 1,5 1
Ош тузи 0,3 0,3 0,3 0,3
Чой содаси 0,1 0,1 0,1 0,1
Бундан ташқари, вита-
мин-минералли премикс 0,1 0,1 0,1 0,1

Товуқларни парваришлаш бўйича умумий кўрсатмалар

Ҳар кунги назоратни ўтказишда қуйидаги кўрсаткичлар-
га алоҳида эътибор қаратиш тавсия этилади:

— парранданинг соғломлик ҳолати;
— товуқхона ҳарорати;
— ем озуқа ва сув узатилиши (озуқа ва сув истеъмол қи-

линишини ҳар тарафлама чуқур ўрганиш парранда галаси-
нинг ҳолати бўйича жуда қимматли бўлган маълумотларга 
эга бўлиш имконини беради);

— ёруғлик;
— парранданинг ўлими;
— вентиляция.
Парранда соғломлигини аниқлашда умумий таассурот-

лар ва ўлган парранда тўғрисидаги маълумотлар билан ки-
фояланмасдан, озуқа ва сув истеъмоли ҳамда парранда гўн-
гининг ҳолатларини ҳам инобатга олиш катта аҳамиятга эга.

	 ЮҚУМЛИ КАСАЛЛИКЛАР

Паррандачилик хўжаликларида “Ньюкасл”, “Марек” 
ва “Гамборо” (юқумли бурсал) касалликларига мажбурий 
тарзда паррандаларнинг барчаси эмланади. Бу касаллик
ларга қарши эмлаш ҳар қандай иммунопрофилактика дас
турининг асосини ташкил қилади. 

Ньюкасл касаллиги (НК, Псевдочума) – юқори тезликда 
тарқалувчи паррандаларнинг вирус касаллиги, респиратор, 
висцерал органларини, марказий асаб тизимини зарарлов-
чи ва маҳсулдорликнинг пасайиб кетиши ва ҳалок бўлиши 
билан якунланувчи ўта юқумли касалликдир.    

Қўзғатувчиси – парамиксовирус гуруҳига кирувчи РНК – 
сақловчи вирус.  Парранда ҳаво орқали (аэрозоль) ёки оғиз 
орқали (перорал) зарарланиши мумкин.  

Клиник ҳолати – инкубацион даври қисқа – 4 кун. Ка-
салланган парранда тушкун, ҳаракатсиз, ташқи таъсирга 
жавоб қайтармайди. Бошидаги териси қон айланишининг 
бузилиши натижасида кўкариб қолади, бурун тешикларидан 
шиллиқ сув ажралиб чиқа бошлайди, ахлати суюқ, яшил ёки 
сариқ рангда, айрим ҳолларда қон аралаш бўлади. Нерв – 
фалажга оид белги (симптом) лари ривожланади. 

Даволаш ва профилактика. Энг самарали усул  ўз 
вақтида эмлашдир. Махсус лентоген вирус штамми мавжуд 
бўлган тирик эмламалар, инактивланган ва комбинациялан-
ган эмламалар. Асосан “В1”, “Н”, “Бор – 74”, “Ла – Сота” номли 
эмлама штаммлари қўлланилади.

Кенг спектрли комбинацияга эга бўлган векторли вакци-
на: “Vectormune HVT+NDV” (Марек+Ньюкасл), СЕВА, Франция. 

Юқумли бронхит (ЮБ) – барча ёшдаги паррандаларга 
юқадиган контагиоз вирус касаллиги. Жўжаларнинг нафас 
олиш органларини зарарлайди ва катта ёшдаги парранда 
маҳсулдорлиги пасайтиради. 

Касаллик қўзғатувчиси коронавирус гуруҳига таалуқли 
бўлиб, товуқ муртаклари ва хўжайра тўқималарида ўсиши 
мумкин. Қўзғатувчиси бир 
неча штаммларга бўлина-
ди (30 га яқин серотиплари 
мавжуд). Контакт орқали аэ-
роген, трансовариал йўлла-
ри билан юқади. Касал бўлиб 
тузалган парранда 50 – 100 
кун вирус ташувчи бўлиб 

қолади. Колибактериоз, респиратор микоплазмоз қўзғатув-
чилари билан асоратланганда инфекция яширин (латент) 
шаклида кечади. 

Клиник ҳолати – инкубацион давр 1 кундан 5 кунгача 
давом этади. Касал паррандада ҳолсизлик, иштаҳа йўқоли-
ши, ҳансираш, хириллаш, йўтал, аксириш, сероз конъюкти-
вити, ринитлар кузатилади. Касалланиш юқори даражада, 
ўлим 25 фоизни ташкил этади. Икки ҳафталик ёшда касал-
ланиш оқибатида тухумдон  ва тухум йўлларининг ривожла-
ниши кечикади. Катта ёшдаги товуқлар касалланиши оқи-
батида тухум маҳсулдорлиги 35 – 50 фоизга камаяди, тухум 
ичида серсув суюқлик бўлади, тухум қобиғининг тузилиши 
бузилади. Тухумдон ва тухум йўлининг инфантилизмида ту-
хум шаклланиши бузилади.   

Даволаш ва профилактикаси инактивланган ва тирик 
эмламани қўллашга асосланган. Эмлаш тизими касаллик-
нинг интенсивлигига боғлиқ. Юқумли бронхит колибактери-
оз, микоплазмозлар билан бирга аралаш инфекция ҳолида 
бўлса, унда антибактериал препаратлари (окситетрациклин, 
неомицин сульфат, ампициллин) аэрозоль ҳолатда 4 мл/м³ 
ҳисобидан қўлланилади.

Юқумли ларинготрахеит (ЮЛТ) – ўткир кечувчи пар-
ранда касаллиги, трахея, ҳиқилдоқ ва кўз шиллиқ пардаси-
ни зарарловчи юқумли касаллик. Товуқсимонлар отрядига 
мансуб паррандаларда юқори контагиозли вирус касалли-
ги, трахея, ҳиқилдоқ шиллиқ пардаси яллиғланиши, конъюк-
тивитлар кузатилади. 

Касаллик қўзғатувчиси Herpesviras оиласига кирувчи 
юқори контагиоз вирус ҳисобланади.  

Ушбу касалликка товуқлар, куркалар, қирғовуллар, ай-
ниқса, 1 ёшгача бўлган ёш паррандалар мойил бўлади.

ЮЛТ кўпинча аэроген йўли билан ўтади, шу билан бир-
га озуқа, сув, парвариш қилиш буюмлари орқали ҳам ўтиши 
мумкин. Қисқа вақт ичида ушбу касаллик барча паррандага 
тарқаб кетиши мумкин.      

Клиник ҳолати – инкубация даври 6 – 10 кунни ташкил 
этади ва парранданинг табиий резистентлигига, вируснинг 
вирулентлигига ва боқиш шароитига боғлиқ бўлади. Ўткир 
(кучли), ўртача, сурункали ва симптомсиз касаллик кечиш 
формаларига бўлинади. 

Ўткир формасида фибринозли-геморрагик яллиғла-
ниш оқибатида нафас олиш қийинлашади. Ринит, синусит, 
конъюктивит, панофтальмиялар тез-тез учраб туради. Тухум 
маҳсулдорлиги 30-50 фоизга тушиб кетади (касалликнинг 
оғир кечишига қараб). Нафас бўғилишидан ўлим ҳолатлари  
50 фоизни ташкил этади.  

Ўртача формасида клиник белгилари яққол бўлмайди, 
конъюктивит, йўтал, аксириш ҳоллари кузатилади.

Даволаш ва профилактика мақсадида секундар ин-
фекция ривожланишининг олдини олиш учун кимёвий пре-
паратлар (йод кристалл кукуни ва алюмин упаси, йодинол, 
йодтриэтиленгликоль)  билан аэрозоль қилинади. 

Сўнгги пайтларда касалликдан холи бўлмаган хўжалик
ларда ЮЛТ га қарши эмлаш йўлга қўйилган. Бунда эмлаш 
тизимига риоя қилиш керак 
бўлади. Паррандада имму-
нитет ҳосил қилиш учун 2 
марта эмланади, лекин ик-
кинчи эмлаш 4 ҳафтадан кеч 
бўлмаслиги ва тухум бериш 
даври бошланмасдан олдин 
бўлиши керак. Вакцинани 



38

100 китоб тўплами

ишлатиш қўлланмасига асосан эмлаш учун фақат соғлом 
парранда олинади, нимжон, кучсиз ва касал парранда сара-
лаб ташланади.

ЮЛТ га қарши эмлашни қўллаш усуллари кўп бўлгани би-
лан (клоакага, аэрозоль, кўз коньюктивасига, сув билан) энг 
ишончлиси кўз коньюктивасига томизиш ҳисобланади. Шу 
усулда, масалан Юқумли ларинготрахеитга қарши лиофили-
зилланган тирик вакцина Nobilis ILT ("Интервет") қўлланилади.

ЮЛТ дан холи бўлмаган хўжаликларда унга қарши “ВНИ-
ВИП” штаммидан қуруқ липосомал вирусли вакцина махсус 
профилактик тадбирларда қўлланилади. Клиник соғлом 
бўлган паррандани аэрозоль услуби билан 16 – 20 кун ин-
тервал билан, окуляр услубда 20–30 кун ва клоака услубида 
30 кун интервал билан эмланади.

Кенг спектрли комбинацияга эга бўлган векторли эмлаш: 
“Vectormune FP+LT” (Чечак+Ларинготрахеит), СЕВА, Франция.

Парранда чечаги (уй паррандаси чечаги, контагиоз 
эпителиома, парранда дифтерияси, парранда моллюскаси, 
roup, Borreliota avium, Fowl pox, Wet pox, ёлғон парда ангина-
си, тери ғадир–будури) – контагиоз касаллик бўлиб, терида 
ўзига хос чечаклар пайдо бўлиши ва оғиз бўшлиғида шил-
лиқ парданинг дифтероиди, юқори нафас олиш йўллари 
зарарланиши ва конъюктивитлар пайдо бўлиши билан ха-
рактерланади. Вирус касаллиги жониворнинг бош қисмида, 
тожида, сирғаларида, қулоқларида экзантема ривожлани-
шига олиб келади. 

Клиник ҳолати. Инкубацион даври 4 – 7 кун. Иммуни-
тетсиз парранда юқори сезгирлиги билан ажралиб туради. 
Инфекциянинг кириш йўли бўлиб, бош қисмининг шиллиқ 
пардалари ва танасининг патсиз қисмлари ҳисобланади. 
Парранда организмига вирус тушгандан кейин қонда кўпа

йишни бошлайди ва эпителиал ҳужайраларда чўкади (ўти-
ради). Тузалгандан кейин ҳам узоқ вақт, бир неча ҳафта ви-
рус тарқатувчи бўлиб қолади.  

Даволаш ва профилактика мақсадида парранда фол-
ликуляр услубда эмланади ёки қанот пардасига тирик эмла-
ма юборилади. Эмлама вируснинг ҳаворанг штамми асосида 
ёки товуқнинг кучсизлантирилган штамми асосида тайёр-
ланади. Куркалар ҳаворанг штамми ёки товуқнинг кучсиз-
лантирилган вируси билан фолликуласига эмланади, курка 
аттенуирланган вирус билан ҳам фолликуласига, товуқ атте-
нуирланган вируси билан қанот пардасига эмланади.

Кенг спектрли комбинацияга эга бўлган векторли эм-
ламалар: “Vectormune FP+LT” (Чечак+Ларинготрахеит), 
“Vectormune FP+Mg” (Чечак+Микоплазмоз), СЕВА, Франция.

Сертухумликнинг пасайиш синдроми (ССЯ-76, Син-
дром-76) – товуқларнинг вирус касаллиги тухум маҳсулдор-
лигининг тушиб кетиши, тухум шаклини, сифатини ва тухум 
қобиғи пигментациясининг ўзгариши ва оқсил моддасининг 
талабга тўла жавоб бермаслиги билан характерланади.

Касаллик қўзғатувчиси Adenoviridae оиласидан ДНК-ви-
руси ҳисобланади. Умумий антиген гуруҳини ҳосил қилувчи 
12 тадан кўп бўлган вирус серотиплари маълум. ССЯ-76 ви-

Сертухумликнинг пасайиш синдроми

русига товуқларнинг юқори маҳсулдор кросслари, айниқса 
жигаррангли тухум берувчи “Хайсекс браун”, “Ломанн браун” 
кросслари мойилдир. Вирус аэроген ва алиментар йўллар 
билан, яна контакт ва трансовариал йўли билан ҳам тарқа-
лади.

Клиник ҳолати – инкубацион даври 1–15 кун. Сертухум-
ликнинг пасайиш синдроми кўпинча юқумли бронхит билан 
биргаликда ўтади. Клиник кузатувда тухум маҳсулдорлиги 
20–28 фоизга тушиб кетгани, тухумлар  қобиғи ғадир–будур 
ёки юмшоқ бўлгани аниқланган. ССЯ бошлангандан 3-5 ҳаф-
тадан кейин тухум маҳсулдорлиги пасайиши кузатилади. Ту-
хум маҳсулдорлиги жуда секин тикланади ва ҳеч қачон ушбу 
зотга тегишли стандарт маҳсулдорликка кўтарилмайди. Гўшт 
йўналишидаги паррандада тухум қобиғида депигментация 
кузатилади ва бироз тухум маҳсулдорлиги тушади.

Даволаш ва профилактика мақсадида инактивлашти-
рилган эмлама билан ўзига хос махсус профилактика тад-
бирлари олиб борилади:

ССЯ-76 га қарши суюқ инактивлаштирилган эмлама.
ССЯ-76 га қарши инактивлаштирилган эмуллаштирилган 

эмлама.
ССЯ-76 га қарши суюқ инактивлаштирилган эмлама (ООО 

ВНИВИП-препараты).
НБ, ИБК, ИББ, ССЯ-76 ва РЕО касалликларига қарши ассо-

циялаштирилган инактивлаштирилган “АВИВАК” эмламаси 
(НПП АВИВАК).  

7-жадвал
Паррандаларнинг юқумли касалликларига қарши профи-

лактик тадбирлар ўтказиш тартиби

Юқумли касалликлар номи Жўжалар ёши Эмлаш усули

1-усул: юқумли бронхит (ИБК) + 
юқумли тухум пасайиш синдроми 
(ССЯ) + “Ньюкасл” касаллиги (БН)– 
уч валентлик фаоллашмаган 
эмлама (шт.”Ла-сота”)

2-усул: ҳудудда юқумли ўлат 
касаллигининг хавфи туғилганда 
штамм “Н” эмламасини ишлатиш 
тавсия этилади 

95-105 кунлик

95-105 кундик

Мускул ора-
сига (0,5 мл)

Мускул ора-
сига (1 мл)

Юқумли чечак 95-105 кунлик Қанот ости 
пардасига 
юбориш

“Юқумли бронхит” ва “Ньюкасл” 
касаллиги

Ҳар 70-90 
кунда қайта 
эмлаш

Сув билан 
ичириш 
ёки пуркаш 
(спрей) усул-
лари

